
39. Iesus Christus nostra salus

O quam sanctus panis iste,
Quem tu praebes Iesu Christe,
Caro cibus, Sacramentum,
Quo non est maius inventum.

Hoc est donum sanctitatis
Charitasque Deitatis,
Virtus et Eucharistia,
Communionis gratia.

Ave deitatis forma,
Dei unionis norma,
Iste quisque delectatur
Qui in fide speculatur.

Non solus panis, sed Deus,
Homo liberator meus,
Qui in cruce pependisti
Et in carne defecisti.

Non augetur consecratus,
Nec consumtus fit mutatus,
Nec divisus in fractura,
Plenus Deus in statura.

Esca digna Angelorum,
Charitasque lux sanctorum,
Lex moderna comprobavit,
Quod antiqua figuravit.

Salutare medicamen,
Peccatorum relevamen
Pasce nos, a malis leva,
Duc nos ubi lux longaeva.

Caro cibus, sangus potus,
Manet tamen Christus totus,
Huic sit laus et gloria
In seculorum secula.

